
REPUBLIKA E SHQIPËRISË

PROJEKTLIGJ

Nr._____, datë ____.____.2026


PËR 
URDHRIN E AGRONOMIT NË REPUBLIKËN E SHQIPËRISË

Në mbështetje të neneve 78 dhe 83, pika 1 e Kushtetutës, me propozimin e Këshillit të Ministrave, 



K U V E N D I
I REPUBLIKËS SË SHQIPËRISË

[bookmark: _Hlk221617043]KREU I
DISPOZITA TË PËRGJITHSHME
                                                                    
                                                                      Neni 1
                                                                     Qëllimi

Ky ligj ka për qëllim rregullimin e ushtrimit të profesionit të agronomit, profesionet e lidhura me fushën e agronomit në Republikën e Shqipërisë, përcaktimin e kushteve dhe kritereve për ushtrimin e tij si dhe organizimin dhe funksionimin e Urdhrit të Agronomit.

                                                                        Neni 2
[bookmark: _Hlk221616124]                                                                       Misioni

1. Urdhri i Agronomit ka për mision rregullimin, organizimin dhe mbikëqyrjen e ushtrimit të profesionit të agronomit në Republikën e Shqipërisë, në përputhje me standardet profesionale, shkencore dhe etike, si dhe mbrojtjen e interesit publik nëpërmjet garantimit të cilësisë, sigurisë dhe qëndrueshmërisë së shërbimeve në fushën e bujqësisë dhe agronomisë.
2. Në përmbushje të këtij misioni, urdhri:

a) administron dhe mirëmban regjistrin profesional të agronomëve dhe të profesioneve të lidhura me fushën e agronomisë;

b) lëshon, pezullon dhe heq të drejtën e ushtrimit të profesionit, në përputhje me kriteret ligjore;

c) mbikëqyr respektimin e etikës profesionale dhe standardeve teknike në ushtrimin e profesionit;

ç) garanton zhvillimin e vazhdueshëm profesional dhe certifikimin periodik të anëtarëve;

d) kontribuon në hartimin dhe përmirësimin e politikave publike dhe legjislacionit në fushën e bujqësisë, mbrojtjes së bimëve, sigurisë ushqimore dhe mjedisit;

dh) mbron interesat profesionale të anëtarëve dhe promovon rolin e agronomit në zhvillimin e qëndrueshëm rural dhe ekonomik të vendit.


Neni 3
[bookmark: _Hlk221616092]Fusha e zbatimit

1. Ky ligj zbatohet në të gjithë territorin e Republikës së Shqipërisë dhe rregullon ushtrimin e profesionit të agronomit, si dhe të profesioneve të lidhura me të në fushën e bujqësisë, mbrojtjes së bimëve, prodhimit bimor, këshillimit bujqësor, menaxhimit të tokës, inputeve bujqësore dhe fushave të tjera të lidhura.

2. Dispozitat e këtij ligji zbatohen për:

a) të gjithë personat fizikë që ushtrojnë profesionin e agronomit, pavarësisht formës së organizimit;

b) personat fizikë ose juridikë që ofrojnë shërbime profesionale në fusha të lidhura me agronominë;

c) subjektet publike dhe private që punësojnë ose kontraktojnë agronomë për ushtrimin e veprimtarisë profesionale;

ç) profesionistët e huaj që ushtrojnë përkohësisht ose në mënyrë të përhershme profesionin në territorin e Republikës së Shqipërisë, sipas legjislacionit në fuqi;

d) agronomët në pension janë anëtarë të urdhrit, por përjashtohen nga kuotizacioni, përveç rasteve kur ushtrojnë profesionin.

 3. Urdhëri i Agronomit është ent publik jobuxhetor, me personalitet juridik, i pavarur në      ushtrimin e funksioneve të tij i cili përfaqëson interesat profesionale të agronomëve dhe garanton  ushtrimin e profesionit në përputhje me standardet profesionale.





Neni 4
[bookmark: _Hlk221616179]Kriteret e Anëtarësimit

1. Anëtarë të Urdhrit të Agronomit është çdo person që ushtron profesionin e agronomit në Republikën e Shqipërisë.
2.    Anëtarë të Urdhrit të Agronomit janë edhe të gjithë agronomët profesionistë shtetas shqiptarë dhe të huaj, të diplomuar jashtë vendit, pas njohjes së diplomës, sipas legjislacionit në fuqi.
3. Shtetasi i huaj, që të ushtrojë profesionin e agronimit dhe profesione të lidhura me atë të agronomit në Republikën e Shqipërisë, duhet të jetë anëtar i të njëjtit urdhër në vendin e vet ose në vendin ku së fundi kanë ushtruar këtë profesion.
4. Kategoritë të cilët ushtrojnë veprimtari profesionale të lidhura me atë të agronomit nuk anëtarësohen në Urdhrin e Agronomit. Ata regjistrohen në një regjistër të veçantë dhe gjatë ushtrimit të profesionit të tyre ata i nënshtrohen rregullave sipas përcaktimeve në Statut.
                                                                     
Neni 5
[bookmark: _Hlk221616242]E drejta e ushtrimit të profesionit

1. Asnjë individ nuk mund të ushtrojë profesionin e agronomit në Republikën e Shqipërisë, pa qenë anëtar i Urdhrit të Agronomit.
2. Asnjë individ nuk mund të ushtrojë profesion të lidhur me atë të agronomit pa qenë i regjistruar në regjistrin e veçantë.
3. Punëdhënësit e institucioneve publike dhe private, që ofrojnë shërbime në fushën e agronomisë ndalohen t'i punësojnë individët që ushtrojnë profesionin e agronomit apo të lidhura me atë të agronomit në kundërshtim me këtë dispozitë.

Neni 6
[bookmark: _Hlk221616384]Marrëdhëniet institucionale

1. Urdhëri i Agronomit, gjatë kryerjes së funksioneve të tij, mban lidhje të vazhdueshme me ministrinë përgjegjëse për bujqësinë dhe institucionet e saj vartëse, si dhe me ministritë, institucionet qendrore dhe organizma të tjerë publikë ose jopublikë.
2. Urdhëri i Agronomit informon çdo 6 muaj ministrinë përgjegjëse për bujqësinë për anëtarësimet, masat disiplinore dhe ecurinë e tyre në të gjitha shkallët e shqyrtimit profesional. Ky informacion publikohet edhe në faqen e internetit të urdhrit.
3. Bashkëpunon me Universitetin Bujqёsor tё Tiranёs, institucionet e tjera kërkimore dhe arsimore të fushës bujqёsisё.
4.  Struktura përgjegjëse për inspektimin në fushën e mbrojtjes së bimëve bashkëpunon me Urdhrin e Agronomit gjatë ushtrimit të funksioneve inspektuese dhe monitoruese, në përputhje me legjislacionin në fuqi.
5. Ministria përgjegjëse për bujqësinë bashkëpunon me Urdhrin e Agronomit për hartimin e projektligjeve, strategjive dhe dokumenteve të rëndësishme për zhvillimin e qëndrueshëm të bujqësisë dhe për forcimin e rolit profesional të agronomëve.



Neni 7
Financimi

1. Urdhëri i Agronomit ka buxhetin e vet, të cilin e vetëadministron në përputhje me rregullat financiare në fuqi.
2. Burimet financiare janë:
a) kuotizacionet e anëtarëve;
b) tarifat e regjistrimit;
c) donacione të ndryshme dhe të ardhura të tjera të ligjshme.
3. Të ardhurat që realizon gjatë ushtrimit të veprimtarisë, Urdhëri i Agronomit i përdor për të përmbushur misionin e caktuar me këtë ligj.
4. Këshilli Kombëtar i Urdhrit të Agronomit miraton buxhetin vjetor, si dhe pagat e shpërblimet.


[bookmark: _Hlk221616990]KREU II
USHTRIMI I PROFESIONIT TË AGRONOMIT

Neni 8
Kushtet dhe kriteret për ushtrimin e profesionit


1. Për t’u regjistruar individët duhet të plotësojnë këto kushte:
a) të jenë pajisur me diplomë universitare përkatëse;
b) të kenë kryer provimin e shtetit;
c) mungesë pengesash ligjore sipas legjislacionit në fuqi;

                                                                     Neni 9
                                               Ushtrimi i profesionit të agronomit

1. Anëtarët e Urdhrit të Agronomit ushtrojnë veprimtari profesionale duke ofruar ekspertizë teknike dhe këshillim në përputhje me standardet profesionale, shkencore dhe etike në fushën e agronomisë me qëllim garantimin e cilësisë së shërbimeve, sigurisë ushqimore, shëndetit të bimëve dhe mbrojtjes së mjedisit.
2. Në ushtrimin e veprimtarisë së tyre, anëtarët e Urdhrit detyrohen:
a) garantimin e dokumentimit dhe rekomandimet teknike që japin, përfshirë dhe përdorimin e inputeve bujqësore;
b) të garantojnë gjurmueshmërinë e ndërhyrjeve agronomike në nivel ferme, parcelë apo kulturë, në përputhje me legjislacionin në fuqi dhe standardet e Bashkimit Evropian;
c) të mbajnë evidencë të verifikueshme mbi rekomandimet, trajtimet dhe protokollet e zbatuara, të cilat vihen në dispozicion të autoriteteve kompetente sipas kërkesës;
3. Këto veprimtari ushtrohen në përputhje me legjislacionin për bujqësinë, sigurinë ushqimore, shëndetin e bimëve dhe përdorimin e produkteve për mbrojtjen e bimëve.


[bookmark: _Hlk221617019]KREU III
ORGANIZIMI DHE ORGANET DREJTUESE

Neni 10
Organet e Urdhrit

1. Organet e Urdhrit janë:
a) Asambletë;
b) Këshillat;
c) Presidenti;
ç) Këshillat Rajonalë;
d) Sekretari i Përgjithshëm;
dh) Komisionet Disiplinore.
2. Zgjedhjet në organet e përmendura në pikën 1 të këtij neni duhet të sigurojnë përfaqësim në masën 30 (tridhjetë) për qind për çdo gjini, në përputhje me Ligjin nr. 9970, datë 24.7.2008, “Për barazinë gjinore në shoqëri”.

Neni 11
Asambleja Kombëtare

1. Asambleja Kombëtare përbëhet nga tërësia e anëtarëve të këshillave rajonalë. Zgjedhjet e anëtarëve bëhen çdo 5 vjet, me të drejtën e rizgjedhjes vetëm një herë. 
2. Asambleja Kombëtare ushtron këto kompetenca:
a) miraton rregulloren e funksionimit të brendshëm; 
b) vendos për kuotizacionet me propozimin e Këshillit Kombëtar;
c) miraton politikat e përgjithshme kombëtare për ushtrimin e profesionit të agronomit.
ç) zgjedh anëtarët e këshillit kombëtar çdo 5 vjet, me të drejtë rizgjedhje vetëm një herë.
3. Kuorumi dhe mënyra e vendimmarrjes përcaktohet me Statut.


Neni 12
Asambleja Rajonale

1. Asambleja Rajonale përbëhet nga tërësia e përfaqësuesve të anëtarëve të Urdhrit të Agronomit të qarkut. Zgjedhjet e anëtarëve bëhen çdo 5 vjet, me të drejtën e rizgjedhjes vetëm një herë. 
2. Asambleja Rajonale zgjedh këshillin rajonal me mandat 5-vjeçar, me të drejtën e rizgjedhjes vetëm një herë.
3. Kuorumi dhe mënyra e vendimmarrjes së Asamblesë Rajonale përcaktohen në Rregulloren Zgjedhore.





Neni 13
Këshilli Kombëtar

1. Këshilli Kombëtar përbëhet nga Presidenti, zëvendëspresidenti dhe presidentët e këshillave rajonalë. Në mbledhjet e Këshillit Kombëtar marrin pjesë, pa të drejtë vote, një përfaqësues i ministrisë përgjegjëse për bujqësinë dhe një përfaqësues i institucioneve të arsimit të lartë në fushën e bujqësisë. 
2. Këshilli Kombëtar ushtron këto kompetenca:
a) administron pasuritë e Urdhrit;
b) miraton rregulloren e brendshme;
c) mbikëqyr këshillat rajonalë;
ç) propozon politikat profesionale.
d) miraton statutin dhe kodin e etikës;
dh) miraton bilancin financiar;
f) zgjedh Presidentin dhe Sekretarin e Përgjithshëm të Urdhrit të Agronomit në përputhje me dispozitat e Rregullores Zgjedhore;
[bookmark: _Hlk221698221]g)  miraton rregulloren zgjedhore të Urdhrit të Agronomit:
3. Këshilli Kombëtar miraton Rregulloret Themelore të Urdhrit të Agronomit:
a) rregulloren e regjistrimit dhe të lëshimi të drejtës së ushtrimit të profesionit;
b) rregulloren e ricertifikimit profesional;
c) rregulloren disiplinore;
ç) rregulloren zgjedhore.
3. Kuorumi dhe mënyra e vendimmarrjes përcaktohen në Rregulloren Zgjedhore.

Neni 14
Këshillat Rajonalë

1. Këshillat Rajonalë krijohen në bazë qarku dhe zbatojnë politikat dhe vendimet e Këshillit Kombëtar. 
2. Këshillat Rajonalë, ushtrojnë këto kompetenca:
a) zbatojnë politikat, vendimet dhe udhëzimet e organeve qendrore të Urdhrit;
b) mbikëqyrin ushtrimin e profesionit të agronomit në territorin e qarkut;
c) administrojnë buxhetin dhe pasuritë e Urdhrit në nivel rajonal;
ç) mbajnë marrëdhënie me institucionet vendore dhe subjektet private në sektorin e bujqësisë;
d) organizojnë regjistrimin e anëtarëve dhe administron dokumentacionin përkatës;
dh) propozojnë masa disiplinore dhe i paraqet ato pranë komisioneve disiplinore kompetente;
e) zhvillojnë aktivitete formuese dhe informuese për anëtarët në nivel rajonal;
ë) ushtrojnë çdo kompetencë tjetër të deleguar nga Këshilli Kombëtar.
3. Kuorumi dhe mënyra e vendimmarrjes përcaktohen në Rregulloren Zgjedhore.




Neni 15
Presidenti i Urdhrit

 1. Presidenti ka mandat 5-vjeçar me mundësi rizgjedhjeje vetëm një herë dhe është autoriteti më i lartë përfaqësues dhe drejtues ekzekutiv i Urdhrit të Agronomit dhe nën mbikëqyrjen e Këshillit Kombëtar, ushtron këto kompetenca:
a) përfaqëson Urdhrin e Agronomit përpara çdo organi publik ose privat, si dhe përpara organeve gjyqësore;
b) thërret, cakton rendin e ditës dhe drejton mbledhjet e Asamblesë Kombëtare dhe të Këshillit Kombëtar;
c)  siguron zbatimin e vendimeve të Asamblesë dhe të Këshillit Kombëtar;
ç)  promovon politika kombëtare në lidhje me ushtrimin e profesionit të agronomit;
d)  kërkon dhe zhvillon bashkëpunim institucional me organet shtetërore për garantimin e ushtrimit të profesionit;
dh) nënshkruan aktet administrative dhe financiare të Urdhrit.
e) propozon emërimin dhe shkarkimin e Sekretarit të Përgjithshëm për miratim nga Këshilli Kombëtar;
ë) përfaqëson Urdhrin në marrëdhënie ndërkombëtare dhe ceremoni zyrtare;
f) ushtron çdo kompetencë tjetër që i njihet nga ky ligj dhe Statuti.

Neni 16
Sekretari i Përgjithshëm

1. Sekretari i Përgjithshëm është funksionari më i lartë administrativ i Urdhrit dhe ushtron këto kompetenca:
a)  drejton dhe organizon administratën e Urdhrit dhe siguron funksionimin e saj;
b)  zbaton vendimet e Asamblesë, Këshillit Kombëtar dhe urdhrat e Presidentit;
c)  përgatit dokumentacionin për mbledhjet e organeve drejtuese;
ç) administron regjistrin profesional të agronomëve dhe regjistrin e veçantë të profesioneve të ngjashme me agronomin;
d)  përgatit projektbuxhetin vjetor dhe raportet financiare;
dh) siguron transparencën administrative dhe aksesin në informacion;
e) raporton periodikisht për veprimtarinë administrative pranë Presidentit dhe Këshillit Kombëtar;
ë) merr pjesë në mbledhjet e organeve drejtuese pa të drejtë vote.


[bookmark: _Hlk221616958]KREU IV
ETIKA DHE DISIPLINA PROFESIONALE

Neni 17
Komisionet Disiplinore
1. Pranë Këshillit Kombëtar dhe Këshillave Rajonalë të Urdhrit të Agronomit funksionojnë komisionet disiplinore, të cilat caktohen dhe organizohen nga Këshilli Kombëtar.
2. Komisioni disiplinor heton dhe gjykon në bazë të fakteve dhe provave të administruara, në seancë dëgjimore në përputhje me dispozita të KPA-së. Komisioni gjatë ushtrimit të funksioneve të tij bashkëpunon me truktura përgjegjëse për inspektimin në fushën e mbrojtjes së bimëve
3. Procedura disiplinore fillon me ankesë të çdo personi të interesuar, të institucioneve publike ose private, ose kryesisht nga organet e Urdhrit, kur ekzistojnë indicie të arsyeshme për shkelje të detyrimeve profesionale. Ankesat anonime nuk merren në shqyrtim.
4. Kur vërteton se anëtari ka kryer shkelje të etikës profesionale, ose ka bërë gabim gjatë ushtrimit të profesionit, ai jep masat e mëposhtme:
a) vërejtje me shkrim;
b) vërejtje me paralajmërim;
c) gjobë nga 1 500 lekë deri në 100 000 lekë;
ç) propozim për shkarkim nga funksionet drejtuese nga institucionet publike ose private;
d) pezullim nga e drejta e zgjedhjes në organet drejtuese të Urdhrit të Agronomit deri në 3 vjet;
dh) përjashtim i përkohshëm nga Urdhri i Agronomit për një periudhë deri në 3 vjet.
5. Gjoba e vjelë, sipas shkronjës “c”, të pikës 4, të këtij neni, derdhet në Buxhetin e Shtetit.
6. Vendimet e Komisioneve disiplinore, ankimohen pranë Komisionit të Posaçëm për shqyrtimin e ankimit administrativ i cili caktohet dhe organizohet nga Këshilli Kombëtar.

Neni 18
Procedura disiplinore dhe ankimi
[bookmark: _Hlk221616913]1. Ankesat kundër vendimeve për marrjen e masave disiplinore nga komisionet disiplinore, pranë Këshillave Rajonalë të Urdhrit të Agronomit paraqiten në Komisionin e Posaçëm për shqyrtimin e ankimit administrativ brenda 30 ditëve nga komunikimi me shkrim i vendimit. 
2. Komisioni i Posaçëm shqyrton ankimin brenda 30 ditëve dhe merr vendim përfundimtar.
3. Kundër vendimit të Komisionit të Posaçëm, personi ka të drejtë t'i drejtohet gjykatës administrative të shkallës së parë kompetente, në përputhje me legjislacionin në fuqi.

                                                             Neni 19
                                                    Financimi nga shteti

Urdhëri i Agronomit financohet nga shteti për një periudhë një vjeçare. Masa dhe mënyra e këtij financimi përcaktohen me Vendim të Këshillit të Ministrave.

KREU V
DISPOZITA TRANZITORE DHE TË FUNDIT

Neni 20
Komisioni i përkohshëm

1. Ministri përgjegjës për bujqësinë ka detyrimin të ngrejë një komision të përkohshëm për organizimin e zgjedhjeve të para, i cili, brenda 12 muajve nga data e hyrjes në fuqi të këtij ligji, organizon zgjedhjet e para të Këshillave Rajonalë dhe të Këshillit Kombëtar të Urdhrit të Agronomit.
2. Me zgjedhjen e Këshillit Kombëtar, komisioni i përkohshëm shkrihet.

                                                            
Neni 21
Përjashtimin nga provimi i shtetit

Agronomët dhe profesionet e lidhura me atë, që ushtrojnë profesionin para hyrjes në fuqi të këtij ligji nuk i nënshtrohen provimit të shtetit. Ata anëtarësohen ose regjistrohen në Regjistrin e Posaçëm sipas përcaktimeve të këtij ligji dhe Statutit.                                                                      

Neni 22
Shfuqizime

Çdo dispozitë që bie në kundërshtim me këtë ligj, shfuqizohet.



Neni 23
Hyrja në fuqi

Ky ligj hyn në fuqi 15 ditë pas botimit në Fletoren Zyrtare.



Shpallur me dekret nr. ___, datë ___.___.____ të Presidentit të Republikës së Shqipërisë, 

